
125/2021 EBAZPENA, 2021EKO URRIAREN 29KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2021/000401

[bookmark: _GoBack]Gaia: Xxxandreak aurkeztutako erreklamazioa, ez baitago ados Eusko Jaurlaritzako Osasun Sailari egindako informazio-eskaerari (2021/000386 espedientea) erantzuteko 2021eko irailaren 2ko Ebazpenaren bidez emandako informazioarekin.

AURREKARIAK

1.- Espedientean jasota dago Xxxandreak, 2021eko abuztuaren 3an, informazio publikoa eskuratzeko eskaera egin zuela bide elektronikotik eta Osasun Sailari zuzenduta, honako informazio hau eskatzeko:

“1) Euskal Autonomia Erkidegoan 2020ko irailaren 24tik gaur arte egin diren PCR proba positiboen kopurua, eguneko zifra absolutuak eta PCR positiboen ehunekoa.
2) Euskal Autonomia Erkidegoan 2020ko irailaren 24tik gaur arte egindako PCR probetan erabilitako anplifikazio zikloak (Ct, Cyclesthreshold, ingelesez) 
3) Asintomatikoei buruzko informazioa, egindako testen gaineko asintomatikoen ehunekoa.
4) Positiboen kopurua, ospitaleratutakoen kopurua (plantan eta ZIUn), hildakoen kopurua, txertatutakoak eta txertatu gabeak zehaztuz, 2021eko urtarrilaren 1etik gaur arte.”

2.- 2021eko irailaren 7an sartu da Informazio Publikoaren Sarbiderako Euskal Batzorde honetan Xxxandreak aurkeztutako erreklamazioa, ez baitago ados egindako informazio eskaerari erantzuteko 2021eko irailaren 2ko Ebazpenaren bidez eman zitzaion informazioarekin. Erreklamazioan, honako informazio hau eskatzen du:
“1) Euskal Autonomia Erkidegoan 2020ko irailaren 24tik erantzuna ematen zaion egunera arte egindako PCR probetan erabilitako anplifikazio zikloen kopurua (Ct, Cyclesthreshold, ingelesez)  Informazio hori, egon badago, iazko udan beste herritar bati eman baitzitzaion.

2) Positiboen kopurua, ospitaleratutakoen kopurua (plantan eta ZIUn), hildakoen kopurua, txertatutakoak eta txertatu gabeak zehaztuz, 2021eko urtarrilaren 1etik erreklamazio honi erantzuna ematen zaion egunera arte. Osasuneko sailburuak egindako adierazpenetan eman dira ZIUetan ingresatu duten txertatutakoen kopuruak; beraz, informazio hori , egon badago, eta ezinbesteko datua da txertoak bere helburua lortzen duela jakiteko.

3) Asintomatikoei buruzko informazioa, egindako testen gaineko asintomatikoen ehunekoa.”

Erreklamazioari irailaren 2ko Ebazpena eransten dio. Ebazpen horren bidez, Osasun Sailak baietsi egiten du informazio publikorako sarbidea izateko Xxx andreak egindako eskaera. Ebazpen horretan, honako hau zehazten da:

“Eskatutako datuak herritarren eskura daude, bai Open Datan:
https://opendata.euskadi.eus/katalogoa/-/koronabirusen-bilakaera-euskadin-covid-19/ 
bai Eusko Jaurlaritzako Osasun Sailak egunero eta astero argitaratzen dituen txostenetan.

Txosten horiek, adierazitako aldizkakotasunarekin argitaratzen dira honako webgune honetan:
https://www.euskadi.eus/boletin-de-datos-sobre-la-evolucion-del-coronavirus/web01-a2korona/es/ 

Hona zer dioen abenduaren 9ko 19/2013 Legeak, 13. artikuluan: Informazioa jendaurrean jartzea.
Informazio publikotzat jotzen dira titulu honen aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere.
Xxx Xxx Xxxk eskatutako datuetako batzuk (44140415B) ez ditu lantzen ez aztertzen Osasun Saileko datu-analisten taldeak, eta, beraz, ezin dira eman.

3.- Batzorde honek, 2021eko irailaren 16an bidali zion erreklamazioa Eusko Jaurlaritzako Osasun Sailari, TRAMITAGUNE barne-izapidetze elektronikoko sistemaren bitartez, hamar egun balioduneko epean, jakinarazpena egin eta hurrengo egunetik zenbatzen hasita, gaiari buruzko txostena egin zezan, eta auzia ebazteko esanguratsutzat jotzen zituen agiriak aurkez zitzan. 
4.- 2021eko urriaren 21ean, hau da, ezarritako epez kanpo, baina Ebazpen hau eman aurretik, Osasun Sailak honako hau jakinarazi zion Batzorde honi:
	“ …Osasuneko sailburuaren Kabineteak berriz ere eskatu dio informazioa Covid-eko Koordinazio Zerbitzuari, eta honako hau jakinarazi digu:
“Open Datan eta egunero eta asteroko txostenetan argitaratutako datuak baino gehiago ez emateagatik egindako erreklamazioari dagokionez:
Ezin dugu eman Open Dataren bidez eta egunero eta asteroko txostenen bidez herritarren eskura jartzen diren datuak baino gehiago.
Pertsona horrek eskatzen dituen datuetako batzuk ez ditu egiten ez aztertzen Osasun Saileko datu-analisten taldeak, eta, beraz, ezin dira eman.
Bestalde, informazio gehigarria eskatu diogu Plangintza, Antolamendu eta Ebaluazio Sanitarioko Zerbitzuari, eta honako hau jakinarazi digute:
Egindako eskaerak:
1) Euskal Autonomia Erkidegoan 2020ko irailaren 24tik gaur arte egindako PCR probetan erabilitako anplifikazio zikloen kopurua (Ct, Cyclesthreshold, ingelesez).
Ez daukagu informazio hori. Osakidetzari eskatu zaio informazioa, eta honako hau adierazi digu:
SARS-CoV-2rako edozein PCR probaren balorazioa egiteko, Euskadiko mikrobiologiako laborategiek Ct-en nazioarteko balorazio-estandar berberak erabiltzen dituzte. Ct balioak adierazten du zer atalase-ziklotatik aurrera den positiboa PCR proba bat. Ct balioa zenbat eta handiagoa izan, orduan eta txikiagoa izango da aztertutako laginean detektatutako birus-karga, eta zenbat eta txikiagoa izan Ct balioa, orduan eta birus-karga handiagoa izango du laginak. Ct mailak, berez, ez du adierazten lagin bat infekziosoa den ala ez; hala ere, SARS-CoV-2 koronabirusa detektatzeko PCRetan, Ct maila altuak (>30-35) birus-karga baxuekin eta/edo kutsakortasun txikiarekin lotuta egon ohi dira. Ct balioen interpretazioan, edozein proba diagnostikotan bezala, mikrobiologoak edo klinikoak emaitza interpretatzeko kontuan hartutako alderdi klinikoak eta epidemiologikoak balioesten dira; Ct >30 balioekin hori konplikatu egiten da, alderdi klinikoepidemiologikoek garrantzi handia hartzen baitute.

Horrela bada, planteatutako galderari erantzunez, 2020ko irailaren 24tik gaur egun arte, Osakidetzako Diagnostiko Biologikoko Sareko mikrobiologiako laborategi guztietan Ct balioen interpretazioa modu berean egiten da, aurreko paragrafoan deskribatutako terminoetan, SARS-CoV-2 koronabirusaren PCRak hasten direnetik, baita aurreko datetakoak ere.
2) Positiboen kopurua, ospitaleratutakoen kopurua (plantan eta ZIUn), hildakoen kopurua, txertatutakoak eta txertatu gabeak zehaztuz, 2021eko urtarrilaren 1etik gaur arte.
Positiboen, ospitaleratutakoen (plantan eta ZIUn) eta hildakoen kopurua IREKIAn eta OPEN DATAn dago. Txertatuta dauden edo ez, horri buruzko daturik ez daukagu. Kalkulatzen duguna da, astero, kutsatu diren positiboen ehunekoa, txertaketa-pauta bakoitzaren guztizkoari dagokionez.
3) Asintomatikoei buruzko informazioa, egindako testen gaineko asintomatikoen ehunekoa.
Asintomatikoei dagokienez, eguneroko txostenean adierazten da trazabilitatearen %koa, kontaktuak, sintomatikoak eta bestelakoak. Ez daukagu asintomatikoen % zehatza, BESTELAKOAK atalean sartzen baititugu egunero eta ez dugu kalkulatzen. Bakarrik kalkulatzen ditugu positiboak kontaktu estua izateagatik edo sintomak izateagatik, gainerako kasuistika BESTELAKOAK atalean biltzen da.
Horrez gain, 21/00386 espedientean, hurrengo galderari erantzutea ere eskatzen zuen:
1) Euskal Autonomia Erkidegoan 2020ko irailaren 24tik gaur arte egin diren PCR proba positiboen kopurua. Eguneko zifra absolutuak eta PCR proba positiboen kopurua.
Informazio guzti hori IREKIAn eta OPEN DATAn dago, bere garaian adierazi bezala”

ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 1. artikuluan ezartzen duenez, Informazio Publikoaren Sarbiderako Batzordeak bere egiten ditu Euskal Autonomia Erkidegoan Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak laugarren xedapen gehigarrian aurreikusitako eginkizunak.

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, batzordeari dagokio erreklamazio hauek ebaztea: Euskal Autonomia Erkidegoko erakunde komun edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeei buruz aurkezten direnak, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze-araubidea aplikatuz.

3.- Hasierako informazio-eskaera 2021eko abuztuaren 3an aurkeztu zitzaion Eusko Jaurlaritzako Osasun Sailari. Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 20.1 artikuluan ezartzen denez, Eusko Jaurlaritzako Osasun Sailak hilabeteko epea zuen ebazpena eman eta jakinarazteko. Osasun Sailak irailaren 2an eman zuen Ebazpena, baina espedientean ez dagoen jasota haren jakinarazpena noiz hartu zen. 

4.- Aztergai dugun erreklamazioa 2021eko irailaren 7an jarri zen. Xede horietarako, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak 24.2 artikuluan xedatzen duenez, erreklamazioa hilabeteko epean jarriko da, aurkaratutako egintza jakinarazi eta hurrengo egunetik edo administrazio-isiltasunaren ondorioak gertatu eta hurrengo egunetik kontatzen hasita. Ondorioz, erreklamazio hori epe barruan jarri da. 

5.- Bestalde, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak 13. artikuluan ezartzen duenez, informazio publikoa da titulu honen aplikazio-eremuan aipatutako subjektuen esku dagoen eduki edo dokumentu oro, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Dagokigun kasu honetan, argi dago eskatutako informazioa informazio publikoa dela, eta egotekotan, Osasun Sailaren edota hari atxikitako erakunde publikoen esku egongo litzatekeela, haren eskumenekoa baita informazio hori sortzea edo edukitzea.

6.- GIBGOLen 12. artikuluak aitortzen duenez, pertsona guztiek dute informazio publikoa eskuratzeko eskubidea. 17.3 artikuluak eransten du eskatzailea ez dagoela behartuta informazioa eskuratzeko eskaera arrazoitzera. Hala ere, informazioa eskatzeko arrazoiak eman ahalko ditu, eta aintzat hartu ahalko dira ebazpena idaztean. Arrazoirik ez ematea, ordea, ez da, berez, eskaera ukatzeko arrazoia izango.

7.- Informazio Publikoaren Sarbiderako Euskal Batzordeak GIBGOLen 24. artikuluaren babespean planteatutako erreklamazioen ebazpenetan azpimarratu izan duenez, legegileak eskubidetzat ezarri du, zentzu zabalean, informazio publikoa eskuratzeko eskubidea baliatzeko aukera, eta haren gaineko mugek salbuespenezkoak izan behar dute. Ondorioz, eskubide hori baliatzeko mugak modu arrazoituan, mugatzailean eta neurtuan argudiatu, interpretatu eta aplikatu behar dira. Nabarmentzekoa da, horren harira, Administrazioarekiko Auzien 2. Epaitegi Zentralaren 2017ko ekainaren 22ko 46/2017 epaia, honako hau baitio, besteak beste: «Informazioa eskuratzeko eskubidea nazioartean aitortutako oinarrizko eskubidea da, gobernu demokratikoen ordezkari-izaeraren ondorioz; funtsezko eskubidea da erabakiak hartzean gardentasuna sustatze aldera. Gainera, administrazio publikoak zergadunen funtsekin finantzatzen dira, eta beren xede nagusia herritarrei zerbitzatzea da. Ondorioz, sortzen duten eta daukaten informazio guztia herritarrena da. […] Eskubide honen gainean egindako aipamenak asko eta askotarikoak dira, eta guztiek ere azpimarratzen dute gero eta garrantzi handiagoa duela eskubide honek, ezinbesteko tresna baita gobernuen jarduketak kontrolatzeko, ustelkeria prebenitu eta haren aurka borrokatzeko eta eskubideen urraketaren aurkako jakinduria eskuratzeko. Agindu horietatik ondorioztatu daitekeenez, demokraziaren kontzeptuaren berezko baliotzat nabarmendu behar da informazioa eskuratzeko eskubidea».
8.- Eskatutako informazioa aztertzen hasita, nabarmendu beharrekoa da, lehendabizi, COVID-19aren pandemiak eragindako errealitatea kontuan hartuta, batzorde honen ustez, eskaera legearen xedearekin justifikatuta dagoela, eta erabakiak nola hartzen diren, funts publikoak nola erabiltzen diren, erakunde publikoek zer irizpiderekin jarduten duten eta, azken batean, arduradun publikoen ekintza zenbaterainokoa den jakiteko interes legitimoan oinarritzen dela.

9.- Eskatutako informazioa emateko behar diren askotariko aldagaien banakapena dela eta, beharrezkoa da aztertzea, halaber, ea abenduaren 9ko 19/2013 Legearen 18.c) artikuluan jasotako eskaerak ez onartzeko kausaren bat den (Hedatzeko, aldez aurretik, berriro prestatzea behar duten informazioari buruzkoak). Bada, Gardentasunaren eta Gobernu Onaren Kontseiluak emandako 7/2015 Interpretazio Irizpideak –Hedatzeko, berregitea beharrezkoa duten informazio-eskaerak ez onartzeko kausei buruzkoak– adierazten du kasu horren aurrean egongo ginatekeela zerbait berriro egitea eskatzen bada, baina ez litzateke onargarria izango kasu horri heltzea gehikuntza edo datu-batuketa bat bada, edo datu horien gutxieneko tratamendu bat bada. Berregitea beharrezkoa izateko, berariaz egin behar da, hainbat informazio-iturri erabiliz erantzun bat emateko, eta organismoak edo erakundeak eskatzen den informazioa ateratzeko eta ustiatzeko behar diren baliabide teknikoak ez dituenean eta ezinezkoa denean eskatutako informazioa ematea.
 
10.- 7/2015 Interpretazio Irizpidean erantsi da, halaber, berregitearen kontzeptua bereizi egin behar dela «tamaina handiko informazioa»ren kontzeptutik. Tamaina handiko informaziotzat hartzen da informazio horren «tamaina edo konplexutasuna» dela eta beharrezkoa bada lan- edo manipulazio-prozesu espezifiko bat egitea eskatzaileari emateko. Informazio hori ez litzateke berregiteko kasu bat izango, eta, beraz, ez litzateke eskaera ez onartzeko kasu bat izango, ebazteko epea luzatzeko kasu bat baizik. 

11.- Bestalde, eskatutako informazioaren azterketatik ondorioztatzen denez, baliteke eduki batzuk Osasun Sailaren esku ez egotea, Sailari atxikitako euskal sektore publikoko beste entitate batzuen esku baizik; Osakidetzaren kasuan bezala. Bada, kasu honetan, Gobernu Kontseiluaren 2015eko urtarrilaren 13ko Erabakian ezarritakoari jarraitu behar diogu, horren bidez onartzen baitira EAEko administrazioaren funtzionamendu-neurriak, informazio publikorako sarbideari, publizitate aktiboari eta gardentasunaren eta gobernu onaren kulturan aurrera egiteari dagokionez (ESP: 2015/00001)(A/20150001) Honako hau zehazten da bertan: «Eskatzen den informazioa Administrazio Orokorraz bestelako EAEko sektore publikoko beste erakunde baten esku badago, informazioa duen erakundea adskribatuta dagoen saila zein, hura izango da espedientea izapidetzeko arduraduna». Hori dela eta, kasu honetan, Osasun Sailak espedientearen instrukzioan jardun behar zuen, entzunaldi-epean egin duen bezala, sailean ez zegoen eta Osakidetzan egon zitekeen informazioa eskatuz, eskatzaileari ahalik eta informazio osoena emateko.

12.- Azkenik, adierazi behar dugu Osasun Sailak, ebazpen hau eman aurretik Batzorde honetan aurkeztutako alegazio-idazkian, informazio gehiago gehitu diola ebazpenean emandakoari, eta azalpen gehiago eman dituela erreklamatzailearen asmoak betetzeko aplika daitezkeen mugei buruz. Jarraian aztertuko ditugu:

Euskal Autonomia Erkidegoan egindako PCR probetan erabilitako anplifikazio zikloei dagokionez, Batzorde honek uste du informazioa irailaren 7an emandako Ebazpenaren bidez eman behar zitzaiola, nahiz eta orain Osakidetzak erantzun dion, Osasun Sailak hala eskatuta, 4. aurrekarian azaltzen den bezala, Batzorde honi bidalitako idazkia hitzez hitz transkribatuta.

Positiboen kopurua, ospitaleratutakoen kopurua (plantan eta ZIUn), hildakoen kopurua, txertatutakoak eta txertatu gabeak zehaztuz, 2021eko urtarrilaren 1etik eskaera egunera arte edota erreklamazioari erantzuten zaion egunera arte Datu horiei dagokionez, Osasun Sailak irailaren 2ko Ebazpenean zein alegazio-idazkian adierazi duenez, informazioa IREKIAn, eta OPEN DATAn dago. Eta txertatutakoak edo ez txertatuak diren gaiari dagokionez, kalkulatzen dutena da, astero, kutsatu diren positiboen ehunekoa, txertaketa-pauta bakoitzaren guztizkoari dagokionez. 
Batzorde honek uste du ez dela egokia eskatzailea bideratzea Open Data Euskadin edo argitaratzen diren txostenetan argitaratutako datu guztiak web-orrian kontsultatzera. Izan ere, datuak argitaratutako informazioaren kalkuluen bidez lor badaitezke ere, Osasun Saileko estatistika-zerbitzuek errazago lor dezakete informazio hori, eta, beraz, erantzun generikoarekin batera, datu horiek aurkituko dituen webgunea gehitu beharko litzaioke. Informazioa ondoen ezagutzen duten pertsonek (Osasun Saileko analistek) data jakin batzuetan 3 datu (positiboak, ospitaleratuak eta hildakoak) modu sinplean lortzeko datu-basean sartzea da -haien informazio-iturriak erabiliz eta informazioa ateratzeko eta ustiatzeko dituzten baliabide teknikoak erabiliz- modurik egokiena eskatzaileak informazio publikoa eskuratzeko duen eskubidea betetzeko; horregatik, eman egin behar zaizkio hiru datu horiek. 

Bestalde, begien bistakoa da txertatuta dauden ala ez adierazten duen informaziorik ez badago, baina datu bat badago astero kalkulatuta txertaketa-pauta bakoitzetik kutsatu diren positiboen ehunekoari buruzkoa, eskatzaileari eman egin beharko litzaioke eskatutako datei buruzko datua.

Egindako testen gaineko asintomatikoen ehunekoari dagokionez, Osasun Sailak adierazi du ez dagoela asintomatikoen ehunekoari buruzko daturik, egunero BESTELAKOAK atalean sartzen baita eta ez baita kalkulatzen. Bakarrik kalkulatzen omen ditu positiboak kontaktu estua izateagatik edo sintomak izateagatik, gainerako kasuistika BESTELAKOAK atalean biltzen da. Beraz, ezin da eman eskura ez dagoen informaziorik, eta informazio hori kalkulatzeak nolabaiteko konplexutasuna izan lezakeen berregite-prozesua ekar dezake, eta, Batzorde honek ezin badu ere baliabideetan duen kostua zehaztu, gehiegizkoa iruditzen zaio.

Aurreko guztia ikusita, Informazio Publikoaren Sarbiderako Euskal Batzordeak, aho batez, honako hau 

EBAZTEN DU:

Lehenengoa.- Partzialki baiestea Xxx Xxx Xxxk aurkeztutako erreklamazioa, ez baitago ados Eusko Jaurlaritzako Osasun Sailari egindako informazio-eskaerari erantzuteko 2021eko irailaren 2ko Ebazpenaren bidez emandako informazioarekin.

Bigarrena.- Eusko Jaurlaritzako Osasun Saila premiatzea eskatu zaion informazioa erreklamatzaileari eman diezaion gehienez ere hamar eguneko epean, ebazpen honen 12. oinarri juridikoan adierazitakoari jarraituz.

Hirugarrena.- Ebazpen hau jakinaraztea erreklamatzaileari eta Eusko Jaurlaritzako Osasun Sailari.

Laugarrena.- Ebazpena Informazio Publikoaren Sarbiderako Euskal Batzordearen web-orrian argitaratzea, behin erreklamatzaileari jakinarazpena egin eta datu pertsonalak bereizi ondoren.

Ebazpen honek amaiera ematen dio administrazio-bideari, eta beraren aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik aurrera, Euskal Autonomia Erkidegoko Auzitegi Nagusiko Administrazioarekiko Auzien Salan, administrazioarekiko auzien jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.

Gasteizen, 
Informazio Publikoaren Sarbiderako Euskal Batzordeko burua



MIREN MARTIARENA BARKAIZTEGI

